
Аннотация

Татар теле һәм әдәбияты дәресләре коры сөйләмгә корылган, шунлыктан безгә, укытучыларга, дәрес һәм дәрестән тыш чараларны уйлап, яңа технологияләр, төрле алымнар кулланып эшләргә туры килә. Бу – заман таләбе дә булып торганлыктан, күп метод һәм алымнар кулланып, җаның – тәнең белән үз эшеңне һәм предметыңны яратып, буш вакытларыңны укучылар белән  үткәрү тиешле нәтиҗәләрен дә бирә:

· укучыларда әдәбият, татар тарихы, үткәне, хәзергесе белән кызыксыну уяна, дәресләргә әзерлек көчәя;

· фән белән шөгыльләнүгә кызыксыну уяна, аналитик эш алымнарына өйрәнү күнекмәләре булдырыла;

· олимпиада, конференцияләргә катнашуда кызыксыну арта.

Факультатив, түгәрәк, фәнни эш һәм яңа технологияләр яхшы нәтиҗәләр бирер дип ышанасы килә.

Педагогика фәнендә укыту – тәрбия процессы сыйфатын үстерүгә булышлык итүче технологияләр шактый. Укытучының бурычы – яңалыклар, информоцион – технологияләр алдында каушап калмау, юнәлеш табу, максатка нинди ысуллар белән баруны билгеләү, укучыларга иҗади эшләрне башкаруда юнәлеш күрсәтү.
Дәрестә компьютер технологияләрен  куллану бигрәк тә отышлы, чөнки хәзерге заман укучысы өчен бу иң кызыклы һәм кулланырга җайлы булган ысулларның берсе. Ул укучыларда танып белү активлыгын һәм сәләтләрен үстерә. Бу ысулларны куллану өчен, билгеле, төп шарт булып, укучыларның кирәкле белем запасы туплавы, мотивация, мөстәкыйльлек һәм индивидуаль эзләнү мөмкинлекләре булу кирәк. Әдәбият дәресләренең мондый мөмкинлекләре зур, чөнки ул күңелләрне рухландыра торган, яшәргә әхлакый көч бирә торган фән. Бу дәресләрдә компьютер аша графика, видео, тест, нәшрият эшчәнлекләре, интернет, төрле программалар кулланып була. Аларны төрле дәрес типларында файдаланырга мөмкин.
Мәсәлән, әдәбият дәресләрендә һәрбер язучының иҗаты белән таныштырганда укытучының сөйләменә әдипнең тормышы һәм иҗаты турындагы слайдлар, әсәрләре язылган аудио һәм видео дисклары, укучыларның әзер презентацияләре ярдәмгә килә. Алар уку – укыту процессын бөтенләй башкача төзергә мөмкинлек бирә һәм укучыларда күбрәк кызыксыну уята.

Яңа технологияләр куллануда проект һәм эзләнү эшчәнлеге компьютер мөмкинлекләрен файдалануның иң кирәкле ысулларыннан берсе. Шунлыктан  менә берничә ел инде укучылар белән эзләнү – тикшеренү эшчәнлеге белән актив шөгыльләнәбез.
Эзләнү – тикшеренү эшчәнлегебезнең объекты: туган як тарихы.
Эшебезнең максаты: укучыларда гражданлык, патриотлык, туган җиреңне, туган халкыңны ярату хисләре тәрбияләп, алар белән горурлана белгән, үз тарихын тирәнтен үзләштергән эрудицияле шәхесләр тәрбияләү.

Бурычлар: 1) туган ягыбыз кешеләре, әдәбияты, мәдәнияте, тарихы белән кызыксыну уяту;

2) эзләнү – тикшеренү эшен туган як тарихын Татарстан тарихы, Россия тарихы контекстында өйрәнеп системалаштыру;

3) 1000 еллык тарихы булган әдәби һәм мәдәни мирасыбызны саклау хисләре формалаштыру.

90 нчы еллардан башлап, укучыларны гражданлык  рухында тәрбияләү артты. Әйтергә кирәк, педагоглар өчен тәрбиянең бу юнәлеше төрле структура һәм системада да актуаль булудан беркайчан да туктамады. Ә соңгы елларда бу эш тагы да югарырак дәрәҗәдә үсте. 

Әле моңарчы туган як, кече туган йорт, үзебезнең элеккедән килгән милли гореф – гадәтләребез, милли әдәби һәм мәдәни мирасыбыз шундый югарылыкта өйрәнелмәгән иде. Әдәбият дәресләрендә язучыларның әсәрләрен тирәнтен өйрәнеп, образларга тулы тасвирлама аша тормыштан һәм чынбарлыктан шундый характерлы кешеләр табып, алар белән очрашу һәм аралашу укучыларда үзләренең тарихын өйрәнү, ата – бабаларының шәҗәрәсен барлау, мәңгелек сорауларга җавап бирү теләге уятты: кем без һәм кайдан? Ата – бабаларыбыздан без нәрсәгә өйрәндек, хәзерге чорда ни өчен яшибез, ә киләчәк буыннарга нинди мирас калдырабыз? 

Яңа Россия чорында туган якны өйрәнү гомумдәүләт күләмендә яңгыраш тапты. 1990 нчы елда илдә туган якны өйрәнүчеләр берлеге төзелә. Аның  тарафыннан кабул ителгән комплекслы программа бар. Без әлегә бу программаның ике пункты буенча эшлибез:

· күренекле якташлар;

· мәктәптә туган якны өйрәнү.

Билгеле булганча, Россия Федерациясенең “ Мәгариф турындагы” Законы нигезендә мәктәпләрдә милли – төбәк компоненты кертелү белән туган як тарихын өйрәнүгә игътибар тагы да артты.

Аны өйрәнү 3 биеклектән тора:

1. укучыларның әзер материалны дәресләрдә үзләштерүе;

2. матур әдәбият, матбугат, музей материаллары, интернет челтәре аша алынган мәгълүмат белән эш;

3. фәнни – тикшеренү эшчәнлеге, түгәрәк, факультатив һәм электив курсларда шөгыльләнү.

Безнең туган якны өйрәнү буенча эзләнү – тикшеренү эшчәнлеген 3 баскычка бүләм:

· VII - IX сыйныфларда укучылар үз гаиләләрен һәм шәҗәрәләрен өйрәнделәр, бәйрәм проектлары, рефератлар төзеделәр.

· X сыйныфта районыбыз тарихын, күренекле шәхесләрне, 1930 – 50 нче елларда репрессияләнгән якташларыбызны барладылар. 
· Өченче баскычта туган як тарихы комплекслы өйрәнелә, республика тарихына аеруча игътибар бирелә, чөнки 2010 нчы елның маенда Татарстан АССР төзелүнең 90 еллыгы зурлап билгеләп үтеләчәк. Бу юнәлештә республикакүләм чаралар эзлекле үткәрелеп килә.
Икенче баскычта  тубендеге проектлар  эшледек:
-Бөек Ватан сугышы чорларында, фронтның алгы сызыкларында, сугышчыларга рухи көч бирү максатыннан оештырылган концертларда биюче, Бондюг кызы Хәдичә Нуриева турында”Бондюгтан Берлингача”;

-РТ һәм РСФСРның атказанган артисткасы, Камай авылы кызы Вафирә Гыйззәтуллина турында”Бондюг ягы сандугачы”;

- 1929 нчы елда республикада язучылар даирәсендә башланган һәм бик күп әдипләрнең гомерен алган репрессияләр турында “ Җидегәнчеләр эше”;

-“1930-1950нче елларда репрессияләнгән якташларыбыз”.
Соңгы проектыбыз турында әйтеп үтәм.
9нчы сыйныфта татар әдәбияты дәресләрендә Э.Касыймовның”Гомер ике килми”әсәрен өйрәнгәндә, 30нчы елларда илебездә тоталитар режим нәтиҗәсендә репрессияләрнең вәхши төстә үтүләре белән танышу укучыларда эзләнү эшләренә кызыксыну уятты. Этнография, химия заводы музейлары белән элемтә, кайбер билгеле шәхесләр белән аралашу, китапханә һәм архивларда эзләнү 1994 елның РФ хөкүмәте тарафыннан чыгарылган “Об утверждении Положения о порядке возврата гражданам незаконно конфискованного в связи политическими репрессиями”дигән указга тап булуга китерде. Әти-әниләренең намуслы исемнәрен кайтару максатыннан, 1930 – 50 нче елларда репрессияләнгән якташларыбызның хәзерге көндә исән булган балалары яки оныклары шәһәр администрациясенә  гаризалар яза башлый. Әгәр дә шул кешенең тартып алынган мөлкәтенә акт булса, Милли архивтан кеше репрессиягә дучар ителгән дигән справка кайтса,бу кеше политик репрессиягә дучар ителгән дип танылган һәм  компенсацияләр суд нигезендә бирелә башлаган. Шәһәр архивында 200дән артык суд эшләрен тикшереп, Менделеевски шәһәре һәм авылларында 350 якташыбызның репрессияләнгән булуын ачыкладык. Бүгенге көндә аларның бары тик 26 бала яки оныклары Менделеевски шәһәре һәм авылларында яши. Алар безгә бик рәхмәтле. 
Бер гаиләнең ачы хатирәләрен сөйләп китәсе килә.
Сөембикә апа Ихсанованың әтисе һәм бабасы репрессияләнгән. Бабасы Мөхәммәтсалих хәзрәт 75 яшендә “тройка” карары нигезендә, судсыз – нисез 1938 нче елда атып үтерелә.Әтиләрен төрмәгә алып киткәннән соң, булган хәлләр турында Сөембикә әби менә нәрсәләр сөйли:
“Безне өебездән куып чыгардылар. Ашарга ризыгыбыз да юк, киемнәребезне дә тартып алдылар. Безгә мәктәпкә барырга да рөхсәт юк.Ә укыйсы килә бит!Икенче абыебыз Фаиз, укыйсы урынга, хәер сораша башлады. Басуларда көлтәләр алынып беткәч, бик иртә торып, коелган башакларны җыябыз. Калган бәрәңгеләр эзлибез. Көнгә бер, бик сирәк ике тапкыр ашыйбыз. Аяк киемнәребез булмагач, урамда кар өстеннән ялан тәпи йөрибез.”
Әнә шулай кешеләр белән аралашу, газета – журнал материаллары белән танышу репрессия вакыйгаларының республика һәм ил буенча ничек үтүе турында мәгълүматлар белән баетты.

Казанда 2002 нче елда “В ногу со временем, с историей региона” дип аталган китап чыкты. Аның авторы -  РФ ФСБ бүлегенең мөдире, полковник Рөстәм Гәйнетдинов. Бу китапта бик кызыклы фактлар бирелгән. Татарстан буенча 1917 – 1990 нчы еллар аралыгында 43 мең 460 кеше репрессиягә дучар ителгән. Аларның 3 мең 464 се атып үтерелгән. “Комсомольская правда” газетасы буенча бөтен ил күләмендә 4 млн.700 мең кеше кулга алынган, шуларның 800 меңе атып үтерелгән.
1937 нче елда татар язучылары арасында Н. Исәнбәт доносы буенча гына да 37 язучы төрмәләргә утыртылган һәм үтерелгән.

Илебездә шундый вәхшилекләр кабатланмасын өчен, балалар әти - әниләрсез тилмермәсен өчен, бу “ак таплар” өйрәнелергә тиеш дип уйлыйбыз.

Шунысы куанычлы, нәтиҗәләребез дә күзгә күренеп арта: үткән уку елында проект эшләребез белән мәктәп фестивалендә, район проектлар бәйгесендә I урыннарны алган булсак, шәхсән үзем “ Татарстан һәм татар халкы тарихы” исемле республикакүләм бәйгедә III урын яуладым. Бу безгә яңа көч – куәт, рух өстәде. Быелгы уку елында укучылар белән берлектә Татарстан Республикасы мәгариф һәм фән министрлыгы “Мәгариф” журналы белән берлектә үткәрәчәк республикакүләм бәйгенең III турына әзерләнәбез.

Тәҗрибәгә таянып шуны әйтәсе килә, яңа информацион технологияләр кулланып эшләү хәзерге заман таләбе. Ул укучыларның белем һәм күнекмәләрен, иҗади эшчәнлекләрен үстереп кенә калмый, ә баланы шәхес итеп тәрбияләүгә юнәлтелгән кирәкле чараларның иң мөһиме булып тора.






